
   Пирĕн таврара

   Иван Малкай | Сăвă

   Ăçта пăхан, — унта çулла

Халь пирĕн таврара;

Мĕнпур колхоз, мĕнпур хула

Йăлтах симĕс тумра.



Нумай пулмасть сад пахчисем

Ларатчĕç шап-шурах,

Ентĕвĕсен çимĕçĕсем

Ӳснĕ иккен шултра.



Ăçта пăхан, — унта çулла

Халь пирĕн таврара;

Иртен те ир тул çутăлать

Çак кунсенче вара.



Вăрмансенчи кайăкĕсем

Канмасăр тенĕ пек

Юрлаççĕ çепĕç юрăсем

Хитре сассисемпе.



Ăçта пăхан, — унта çулла

Халь пирĕн таврара;

Йăлтăртатса хĕвел кулать

Хăй илемне кура.



Питех те аслă хирсенче

Ăшă çил чупса çӳрет,

Пирĕн колхоз пуссинче

Тырпулă ешерет.



Ыраш та, тулă та кăçал 

Ăнăçлăрах пиçсе,

Пирĕн алла татах кал-кал

Кĕрессине пĕлсе,



Кашнийĕн чунĕ савăнать —

Уй-хир çине пăхса. 

Кашнийĕн чунĕ мухтанать —

Хăйĕн ĕçне курса.



Илемлĕ пирĕн таврара,

Ăçта пăхан, — çулла. 

Мĕнпур çăлкуç тапса тăрать.

Пурте васкать мала.



Кĕр-кĕрлесе пурнăç вĕрет

Çĕршывăмра паян.

Хаваслă, кăмăллă пире —

Ачасене ялан!

  